幸福萬歲   潘艷姿
    細漢看歌仔戲，迭迭看著一幕，朝中的臣：恭祝君王「萬歲、萬歲、萬萬歲！」彼陣根本毋知即句話是啥物意思？但是若咧辦公傢伙仔的時，嘛會學大人搬歌仔戲，逮人講即句：謝萬歲、萬歲、萬萬歲！
    等到入學了後，讀冊捌字，即感覺古早人真正是白賊到有春！一屏講：人生七十古來稀；一屏擱祝：皇上活一萬歲；真正是有夠掊仙！既然活到七十道稀罕也！哪有可能活一萬歲？
    但是語言的意涵，會逮著即時代的潮流，做局部的改變，即馬「萬歲」即兩字，猶擱會當解讀做：歡喜、爽快、阿莎利，譬如：「愛情萬歲」、「老闆萬歲」……既然安爾，我卜講：「幸福萬歲」！有真濟事項傷濟攏毋好，獨獨「幸福」無嫌濟！
幸福是一種啥物感覺？犯勢一百的人有一百種講法，但是應該未差真濟！大致上是屬於一種：對生活的滿意度。既然是「滿意度」當然是愈懸愈好囉！所以『幸福萬歲』、『幸福萬歲』！
